
Р Е Ц Е Н З И Ј А  
НА РАКОПИСОТ „КЛИНИЧКО ИСПИТУВАЊЕ – ИНТЕРНИСТИЧКИ 

АСПЕКТИ НА ПРЕГЛЕД НА АДУЛТЕН БОЛЕН” ОД АВТОРИТЕ 
ДОЦ. Д-Р ГОРДАНА КАМЧЕВА И ПРОФ. Д-Р МАРИЈА ВАВЛУКИС,

 ФАКУЛТЕТ ЗА МЕДИЦИНСКИ НАУКИ, 
УНИВЕРЗИТЕТ „ГОЦЕ ДЕЛЧЕВ” ВО ШТИП

Врз основа на одредбите од Статутот и Правилникот за единствените основи за 
остварување на издавачката дејност на Универзитет „Гоце Делчев” во Штип, како и 
Одлуката бр.2002-226/31 од 233та редовна седница на Наставно-научниот совет на 
Факултетот за медицински науки одржана на ден 19.11.2019 година, избрана е Рецензентска 
комисија во состав:

 − Проф. д-р Билјана Илиевска Попоска, насловен вонреден професор на Факултетот за 
медицински науки, Универзитет “Гоце Делчев” во Штип

 − Доц. д-р Валентина Велкоска-Накова, доцент на Факултетот за медицински науки, 
Универзитет “Гоце Делчев” во Штип

за изготувување на извештај, рецензија на приложениот ракопис „КЛИНИЧКО 
ИСПИТУВАЊЕ – ИНТЕРНИСТИЧКИ АСПЕКТИ НА ПРЕГЛЕД НА АДУЛТЕН 
БОЛЕН” од авторите доц.д-р Гордана Камчева и проф.д-р Марија Вавлукис наменет за 
студентите од прв циклус на студии при Факултетот за Медицински науки на Универзитет 
„Гоце Делчев” во Штип.

По прегледот на ракописот Комисијата до Наставно-научниот совет на Факултетот за 
медицински науки го поднесува следниот 

И З В Е Ш Т А Ј

Општи податоци за ракописот: 
Наслов на учебното помагало: „Клиничко испитување – интернистички аспекти на 

преглед на адултен болен” - скрипта. 
Наслов на предметот: Клиничко испитување 1, со неделен фонд на часови 2+2+1, петти 

семестар, трета година, студиска програма Општа медицина, Факултет за медицински 
науки кој носи 5 кредити.

Име и презиме на авторите на трудот: доц. д-р Гордана Камчева и проф. д-р Марија 
Вавлукис. 

Приложениот ракопис за рецензија е во согласност со наставната програма и ја 
опфаќа наставната содржина предвидена во студиската програма за којашто е наменет.

Податоци за обемот ракописот: 
Ракописот е образложен во два дела: општ дел со 128 страници и посебен дел со 

335 страници, во А4 формат. Во склоп на текстот се вметнати слики и табели за полесно 
совладување на материјалот. Обемот и содржината на ракописот се во согласност со 
фондот за часови на предметот и во согласност до одредбите од Правилникот за единствени 
основи за оставарување на издавачка дејност на Универзитетот „Гоце Делчев“ во Штип.

Податоци за постоење на сличен или ист наслов: 
На Факултетот за медицински науки при Универзитет „Гоце Делчев“ – Штип досега 

не е објавен ваков или сличен наслов. Затоа, неспорен е придонесот на еден ваков вид 
на учебно помагало за студентите кои во своите студиски програми го изучуваат овој 
предмет. 

Краток опис на содржината: 
Ракописот обработува содржини кои се поделени во две наставни целини, при што 

секоја целина обработува одделни теми.
Првиот, општ дел го запознава студентот со основите на добрата комуникација помеѓу 

лекар-пациент и со значењето на правилно земена медицинска анамнеза преку медицинско 
интервју. Ги опишува подетално структурните делови од медицинската историја. Во 
продолжение, се задржува и ги опишува сите структурни делови на историјата на болеста, 
на тој начин олеснувајќи му го на студентот начинот на водење на медицинското интервју. 
Понатаму, се опишува клиничкиот статус верификуван при клинички преглед на адултен 
пациент, општиот статус и статусот по системи. Најпрво дава краток опис на посебните 
физикални методи на преглед. Потоа во детали го опишува прегледот на главата и вратот. 
Прегледот на градниот кош се задржува на детален опис на клиничкиот наод при преглед 
на белите дробови, дојката, срцето и кардиоваскуларниот систем. Во делот на клинички 
преглед на абдомен по топографскиот опис следува опис на редоследот и наодите типични 
при нормални и посебни патолошки состојби на абдоменот. Во едно поглавје е поместен 
прегледот на урогениталниот систем со одредени карактеристички прегледи кај маж и 
жена одделно и завршува со клинички опис на основниот преглед на локомоторниот 
апарат. 

Вториот, посебен дел е поделен на осум дела. Секој од нив е поделен на тематски 
целини кои ја обработуваат етиологијата, патологијата, клиничката слика и дијагностиката 
на одделни интернистички заболувања. 

Делот кардиологија ги обработува следните целини: кардиолошка пропедевтика 
со карактеристички симтоми и знаци, физикален преглед и визуелизациони техники за 
дијагностика на кардиолошки заболувања. Понатаму на кратко се опишани одредени 
заболувања: коронарна артериска болест ( хронична исхемична болест на срцето и акутен 
коронарен синдром), болести на миокардот и перикардот, вродени и стекнати срцеви 
маани, артериска хипертензина, срцева слабост, нарушувања во ритамот и спроведувањето, 
болести на аортата и периферни васкуларни болести 

Делот пулмологија ги обработува следните теми: пропедевтика на респираторен 
систем, карактеристични симптоми и знаци, физикален преглед, лабораториски и 
дијагностички методи во дијагностиката на респираторните заболувања: акутни и 
хронични горнореспираторни заболувања, хронична белодробна опструктивна болест, 
астма, алергиска бронхопулмонална аспергилоза, пневмонии, апсцес на белодробие, 
бронхиектазии, белодробна тромбемболија, цистична фиброза, тумори на бели дробови, 
белодробна туберкулоза, саркоидоза и болести на плевра. 

Делот гастроентерохепатологија ги обработува следните теми: гастроен- 
терохепатолошка пропедевтика и пропедевтика со болести на хранопровод желудник, 
тенки и дебели црева, црн дроб, билијарен систем и панкреас засебно како целина со 
посебен осврт на одделни заболувања. 

Делот хематологија ги обработува следните теми: хематолошка пропедевтика, 
методи и тестови за испитување на крвта и одредени хематолошки заболувања: анемии, 
заболувања на гранулоцитната лоза, абнормалности на моноцитно-макрофагниот систем, 
заболувања на матичната хематопоетична клетка, леукемии, болести на лимфоцитите и 
нарушување на хемостазата. 

Делот нефрологија ги обработува следните теми: пристап кон болен со бубрежно 
заболување, лабораториски испитувања и визуелизациони техники за дијагноза на 
нефролошки заболувања: акутна и хроничка бубрежна инсуфициенција, гломеруларни 
заболувања, полицистична бубрежна болест, инфекции на уринарен тракт, нефролитијаза, 
опструкција на уринарни патишта и тумори на уринарен систем. 

Делот ендокринологија ги обработува следните теми: ендокринолошка пропедевтика, 
лабораториски испитувања и визуелизациони техники за ендокринолошките заболувања. 
Понатаму ја обработува пропедевтиката со одредени заболувања на хипофизата, 
тироидна жлезда, паратироидните жлезди, надбубрежните жлезди, машкиот и женскиот 
репродуктивен систем,секој посебно како целина и на крај ги објаснува и остеопорозата 
и дијабетес мелитус. 

Делот ревматологија ги обработува следните теми: ревматолошка пропедевтика 
со лабораториски иследувања и техники на визуелизација на:  воспалителни ревматски 
заболувања (идиопатски артритиси, системски болести на сврзното ткиво пратени со 
артралгија, инфективни артритиси и метаболички артропатии), дегенеративни заболувања 
и вонзглобен ревматизам. 

Делот токсикологија ги обработува следните теми: токсиколошка пропедевтика 
и краток опис на труења со лекови, труења со алкохол, труења со печурки, труења со 
пестициди, труења со корозивни средства, труења со јаглероден моноксид.

Посебно значење на ракописот му дава богатата илустрираност, која го збогатува 
текстот и претставува негово дообјаснување во однос на начините на клинички преглед на 
адултен болен од интернистички аспект.

З А К Л У Ч О К

Скриптата претставува значајно дело, кое со својата структура и наставните целини 
кои се елаборирани системски и прегледни на лесен и разбирлив говор, е основен 
предуслов студентите да можат лесно да ја следат, восприемат и да ја разберат суштината 
на клиничкото испитување кое претставува темел за понатамошното доградување. 
Секако таа е еднакво корисна и за веќе дипломираните студенти, како прирачник за брзо 
повторување и потсетување на претходно наученото.

Имајќи го предвид изнесеното, како и намената на овој ракопис, со задоволство му 
препорачуваме на Наставно- научниот совет на Факултетот за медицински науки при 
Универзитет „Гоце Делчев“ - Штип да го прифати ракописот „ Клиничко испитување – 
интернистички аспекти на преглед на адултен болен “ – скрипта од авторите доц. д-р 
Гордана Камчева и проф. д-р Марија Вавлукис за објавување во е-библиотека.

 

Рецензенти

Д-р Билјана Илиевска Попоска, насловен вонреден професор, с.р.

Д-р Валентина Велкоска-Накова, доцент, с.р.


